
ZAMONAVIY YOSHLARDA O‘ZIGA BAHONI ADEKVATLASHTIRISH 
ORQALI STRESSGA BARQARORLIKNI OSHIRISH IMKONIYATLARI 

 
Ismoilova Nurjaxon Zuxuriddinovna 

O‘zMPU “Amaliy psixologiya” kafedrasi professori, 
 

Ismoilova Moxinur Kamilovna 
O‘zMPU, 1-bosqich talabasi 

 
Annotatsiya. Mazkur maqolada zamonaviy yoshlarda stressga barqarorlikni 

oshirishning muhim omillaridan biri bo‘lgan o‘z-o‘zini baholashni 
adekvatlashtirishning psixologik imkoniyatlari tahlil qilingan. Tadqiqotda o‘z-o‘zini 
baholash va stressga barqarorlik o‘rtasidagi o‘zaro bog‘liqlik yoritilib, adekvat 
o‘zini baholashning shaxsning emotsional holati, ijtimoiy moslashuvi va stressli 
vaziyatlarni yengib o‘tish qobiliyatiga ta’siri ochib berilgan. Shuningdek, stressga 
barqarorlikni rivojlantirishga qaratilgan psixologik treninglar va amaliy tavsiyalar 
bayon etilgan. 

Kalit so‘zlar: stressga barqarorlik, determinant, o‘z-o‘zini baholash, adekvat 
baholash, trening, kognitiv, affektiv, konativ, fiziologik, aloqadorlik. 

Аннотация. В данной статье анализируются психологические 
возможности повышения стрессоустойчивости современной молодежи 
посредством формирования адекватной самооценки как одного из важнейших 
факторов устойчивости к стрессу. Рассматривается взаимосвязь между 
самооценкой и стрессоустойчивостью, раскрывается влияние адекватной 
самооценки на эмоциональное состояние личности, её социальную адаптацию 
и способность преодолевать стрессовые ситуации. Кроме того, представлены 
психологические тренинги и практические рекомендации, направленные на 
развитие стрессоустойчивости. 

Ключевые слова: стрессоустойчивость, детерминанта, самооценка, 
адекватная самооценка, тренинг, когнитивный, аффективный, конативный, 
физиологический, взаимосвязь. 

Abstract. This article analyzes the psychological opportunities for enhancing 
stress resilience among modern youth through the development of adequate self-
esteem, which is considered one of the key determinants of stress resistance. The 
study examines the relationship between self-esteem and resilience to stress and 
reveals the impact of adequate self-assessment on emotional well-being, social 
adaptation, and the ability to cope with stressful situations. In addition, 
psychological training methods and practical recommendations aimed at 

strengthening stress resilience are presented. 
Keywords: stress resilience, determinant, self-esteem, adequate self-

assessment, training, cognitive, affective, conative, physiological, relationship. 
 
KIRISH 
Yoshlar mamlakatimizning kelajagi va muhim zaxirasi hisoblanishi hech 

kimga sir emas. Shunga ko‘ra, davlatimiz siyosatida yoshlar tarbiyasi, ularning 
jismoniy va ruhiy salomatligi masalasiga alohida e’tibor qaratilib kelinadi. Yoshlar 
orasida mamlakatning intellektual asosini tashkil etuvchi zamonaviy yoshlarga 
bo‘lgan e’tibor esa undan-da muhim ahamiyatga ega. Yoshlik davri o‘zining boy 
imkoniyatlarga ega ekanligi bilan birga, o‘ziga xos qiyinchilik va muammolari, 
boshqacha aytganda, stressogen ta’sirlarga egaligi bilan ham barcha yo‘nalishdagi, 
ayniqsa, pedagogika va psixologiya yo‘nalishidagi tadqiqotlarning e’tibor 
markazidadir. 

Keyingi yillarda psixologiya sohasida zamonaviy yoshlar va ularning ruhiy 
salomatligiga aloqador muammolarni o‘rganishga bag‘ishlangan ishlar ko‘lami 
kengaydi. Ayni shunday dolzarb mavzulardan biri talabalarning stress holatiga 
tushishi, stressni keltirib chiqaruvchi omillar va stressga barqarorligi masalalariga 
aloqadordir. 

Ma’lumki, shaxsda stressga barqarorlik ko‘nikmalarini rivojlantirishda turli 
xil ijtimoiylashuv institutlarining roli katta bo‘lib, ulardan biri - oliy ta’lim tizimidir. 
Bugun ta’lim dargohlarida tahsil olish jarayonida zamonaviy yoshlar faqat 
umumkasbiy va mutaxassislik fanlaridan ta’lim olibgina qolmasdan, balki o‘z 
shaxsini rivojlantirishga, psixologik savodxonligini oshirishga, ijtimoiy-psixologik 
kompetentligini rivojlantirishga imkon beruvchi omillarga ham duch keladilar. Bu 
omillardan to‘g‘ri foydalana olish ularning stressga barqarorligini oshirish va shaxs 
sifatida kamol topishini belgilab beradi. 

Shuning uchun psixologiya zamonaviy yoshlarni har tomonlama stressga 
barqaror qilib tarbiyalash, ularning o‘quv faoliyatini samarali tashkil etish hamda 
psixologik salomatligini mustahkamlashda asosiy yo‘nalishlardan birini tashkil 
etishi lozim. 

MAVZUNING O‘RGANILGANLIGI VA METODOLOGIYASI 
Stressli vaziyatlarda stressga nisbatan barqarorlik shaxsning ijtimoiy 

hayotdagi eng muhim ko‘nikmalaridan biri hisoblanadi. Shuningdek, zamonaviy 
yoshlar shaxsida ham stress holatida o‘zini va o‘z xulq-atvorini nazorat qilish uning 
xarakteriga xos muhim jihat bo‘lib, aytish mumkinki, har qanday qiyin vaziyatlarda 
o‘zini va xulq-atvorini nazorat qila oladigan zamonaviy yoshlar o‘z hissiyotlarini 
ham boshqara oladi. 

L.M. Abolin va B.X. Vardanyanning fikrlariga ko‘ra, stressga barqarorlikka 
ta’sir etuvchi omillar qatoriga stressning inson ongida idrok etilishiga ta’sir qiluvchi 
ichki psixologik mexanizmlarni ham kiritish lozim. 

Shuni alohida e’tiborga olish kerakki, stressga beriluvchanlik aslida bir 
qancha omillarga bog‘liq bo‘lib, bular stressorning kuchi va davomiyligi, stress 
omillariga nisbatan shaxsning munosabati kabilardir. Shular bilan bir qatorda, 
mavzuga oid adabiyotlar sharhi asosida aytish mumkinki, zamonaviy yoshlarda 
stress yuzaga kelishini asoslash uchun faqatgina tashqi omillar sababi bilan 
cheklanishning o‘zi yetarli emas. Bu borada zamonaviy yoshlarning ichki ruhiy 
holati, uning shaxs xususiyatlari ham muhim rol o‘ynashiga alohida e’tibor qaratish 
lozim bo‘ladi. Nazariy tahlillarga ko‘ra, bunday xususiyatlardan biri shaxsning o‘z-
o‘ziga beradigan bahosidir. Shaxsning o‘ziga bahosi uning shakllanishi va 
rivojlanishida muhim ahamiyat kasb etadi va bunday rivojlanish ma’lum bir faoliyat 
hamda shaxslararo munosabatlar jarayonida sodir bo‘ladi. 

O‘z-o‘zini baholash tarkibiga ko‘ra ikki komponentdan iborat bo‘lib, bular 
emotsional va kognitiv komponentlardir. Bu komponentlardan dastlabkisi shaxsning 
o‘zi haqidagi bilimlaridan iborat bo‘lsa, ikkinchisi esa shaxsning o‘ziga bo‘lgan 
munosabatini aks ettiradi. Buni aniqroq va zamonaviy yoshlar misolida aytadigan 
bo‘lsak, kognitiv komponent zamonaviy yoshlarning o‘zi, imkoniyatlari, 
qobiliyatlari va hokazolar haqidagi tasavvurlarining umumlashgan holda 
anglanganligidir. Emotsional komponent esa zamonaviy yoshlarning o‘ziga bo‘lgan 
munosabati va bahosidan iborat bo‘lib, bu holatlar ularning bajarayotgan faoliyatiga 
va jamiyatda namoyon qiladigan xulq-atvoriga bevosita ta’sir ko‘rsatadi. Shunga 
ko‘ra, o‘z-o‘zini baholash ikki xil: boshqaruvchi va himoyalovchi vazifalarni 
bajaradi. O‘z-o‘zini baholashning boshqaruvchilik vazifasi shaxs tanlagan 
muammolarni hal qilishga yordam bersa, himoyalovchi vazifasi shaxsning 
barqarorligi va mustaqilligini ta’minlaydi. 

O‘z-o‘zini baholashning mazkur vazifalari shaxsning faoliyatiga, xulq-
atvoriga va shaxs sifatida rivojlanishiga, shuningdek, uning boshqa odamlar bilan 
munosabatlariga ham ta’sir qiladi. Bundan tashqari, shaxsning o‘z muvaffaqiyati 
yoki muvaffaqiyatsizligini idrok etishi va keyingi maqsadlarini belgilashiga ham 
ta’sir ko‘rsatadi, ya’ni shaxsning ma’lum bir muvaffaqiyatga erishish uchun 
intilishlari darajasini belgilab beradi. 

O‘z o‘rnida qayd etib o‘tish kerakki, shaxsning o‘z-o‘zini baholashi uch xil 
bo‘ladi. 

1. O‘z-o‘zini yuqori baholash - bunday kishilar o‘z shaxsi va qadr-qimmati 
haqida ideal tasavvurlarga egaligi bilan ajralib turadi. Ularning aksariyati o‘zini 
atrofidagilar uchun, ayniqsa, yaqinlari uchun “tuhfa” deb biladi va ularning nazarida 

hamma ularni qadrlashi lozim deb hisoblaydi. Bunday shaxslar o‘z xatolari, 
bilimsizligi, xulq-atvoridagi kamchiliklarini, ayniqsa, yalqovligini tan olmaydi. 
Buning ustiga ular o‘zini boshqalarga nisbatan anchagina aqlli deb hisoblaydi va 
qattiqqo‘llik, agressivlik, arazlash, murosani bilmaslik kabi salbiy holatlarni o‘z 
xulqida tez-tez namoyon qilib turadi. 

2. O‘z-o‘zini past (noadekvat) baholash - shaxsning o‘ziga nisbatan 
noadekvat, negativ munosabati bo‘lib, bunday shaxs o‘zini haqiqatan qanday bo‘lsa, 
shundayligicha baholay olmaydi. Bunday shaxslarda ko‘zga tashlanadigan eng 
muhim jihatlar sifatida quyidagilarni sanash mumkin: o‘ziga ishonmaslik, 
uyatchanlik, tortinchoqlik, o‘z iqtidor va qobiliyatlaridan foydalana olmaslik, o‘zini 
ko‘rsata olmaslik, o‘z oldiga imkoniyati nuqtai nazaridan erisha olishi mumkin 
bo‘lganiga nisbatan arzimas maqsadlar qo‘yish, o‘zi bilan sodir bo‘lgan 
omadsizliklarni bo‘rttirib qabul qilish, atrofdagilarning qo‘llab-quvvatlashiga o‘ta 
muhtojlik, o‘ziga nisbatan o‘ta tanqidiy munosabatda bo‘lish va shu kabilar. 

3. O‘z-o‘zini adekvat (mos, to‘g‘ri) baholash - bunday baholash shaxsda 
talabgorlik va imkoniyatlarning o‘zaro mosligini ta’minlaydi. Ya’ni shaxs o‘z oldiga 
qobiliyat va imkoniyatlariga mos maqsadlarni qo‘yadi va ehtiyojlari ham shunga 
mos bo‘ladi. Bunday shaxslar o‘z muvaffaqiyat va muvaffaqiyatsizliklariga nisbatan 
hushyorlik va aql-idrok bilan munosabatda bo‘ladi. Bunday shaxslar odatda faol, 
serg‘ayrat, shijoatli va optimistik pozitsiyada bo‘ladi. Bu esa shaxsda yaxshi 
emotsional holatni ta’minlaydi. Yaxshi emotsional holat esa shaxsning kundalik 
hayotida uchraydigan turli muammo va to‘siqlarni muvaffaqiyatli yengib o‘tishiga 
imkon beradi. Muammo va to‘siqlarni yengib o‘tish esa anglash, o‘z emotsiyalarini 
va vaziyatni boshqarishni ta’minlaydi. Aynan mana shu sifat, ya’ni o‘zini adekvat 
baholash natijasida o‘z emotsiyalari va vaziyatni boshqara olish ko‘nikmasi 
zamonaviy yoshlarga stressogen omillarni yengib o‘tishga hamda o‘qish faoliyatini 
muvaffaqiyatli davom ettirishga yordam berishini hisobga olgan holda 
tadqiqotimizning maqsad va vazifalarini belgilaganmiz. 

Biz tadqiqotimizda sinaluvchi zamonaviy yoshlarda stressga barqarorlikni 
oshirish maqsadida ularning o‘zini baholashini adekvatlashtirish orqali ma’lum bir 
ijobiy natijani qo‘lga kiritishni vazifalarimiz qatoriga kiritdik va buning uchun 
maxsus trening dasturi tarkibiga sinaluvchilarning o‘ziga bahosini 
adekvatlashtirishga xizmat qiluvchi mashqlar majmuasini kiritdik. 

Zamonaviy yoshlarda stressga barqarorlikni oshirishga qaratilgan psixologik 
trening dasturining maqsad va vazifalarini amalga oshirishda to‘rtta asosiy 
komponent qamrab olingan bo‘lib, dastlab zamonaviy yoshlarning mavzu 
yuzasidan, ya’ni shaxsning o‘zini baholashi, uning turlari va stressga barqarorlik 
haqidagi bilimlariga oydinlik kiritiladi. Ikkinchi navbatda, zamonaviy yoshlarda 

stressogen vaziyatga nisbatan salbiy munosabatni bartaraf etish yo‘llari o‘rgatiladi. 
Uchinchi galda, zamonaviy yoshlarga stressogen vaziyatga tushganda bildiriladigan 
ijobiy reaksiya turlari o‘rgatiladi. Nihoyat, to‘rtinchi holatda zamonaviy yoshlarda 
stress vaziyatida yuzaga keladigan fiziologik reaksiyalarni meditatsion yo‘l bilan 
bartaraf etish va tinchlanish usullari o‘rgatiladi. Trening dasturining to‘rtta 
komponenti quyidagi rasmda o‘z ifodasini topgan. 

1-jadval. Eksperiment guruhida o‘tkazilgan trening dasturining 
komponentlari 

Kognitiv Affektiv Konativ Fiziologik 
Stress, stressogen 
omillar, o‘z-o‘ziga 

baho, frustratsiya va 
frustra-sion 

tolerantlik, koping-
strategiya, stressga 

barqarorlik 
tushunchalari haqida 
ma’lumotlar beriladi 

va bu 
tushunchalarga 

nisbatan ishtirok-
chilarda bilimlar 

oshiriladi. 

Shaxsning o‘z-
o‘ziga, stressogen 

voqega va 
frustratsion 

to‘siqqa, koping-
strategiyaning 

“Muammoni hal 
etish”, “Ijtimoiy 

qo‘llab 
quvvatlashni 

izlash” strategiya-
lariga nisbatan 

ijobiy munosabat 
shakllantiriladi 

Hayot davomida 
yoki o‘quv 
faoliyatida 

yuzaga kelishi 
mum-kin bo‘lgan 

stres-sogen 
voqeaning 

vaziyatli modeli 
yaratiladi va bun-
day sharoitlarda 

stressga barqaror-
likni namoyon qi-
lishga yo‘nalgan 

xulq-atvorga 
o‘rgatiladi. 

Stressga tush-
ganda organizm-ni 
fiziologik jihatdan 
tinch-lantirishga 

yo‘-naltirilgan me-
ditatsion va 

autogen 
mashqlarni baja-
rishga o‘rgatish 

orqali 
Fiziologik 
jihatdan 

tinchlanishga 
o‘rgatiladi 

 
Taklif etilgan trening dasturining davomiyligi 20 soatga mo‘ljallangan bo‘lib, 

haftasiga 2 kun, 2 soatdan o‘tkazilganda jami 10 kunda yakuniga yetadi. Trening 
dasturida belgilangan va rejalashtirilgan har bir vazifani (o‘ziga bo‘lgan munosabat 
va bahoning ijobiy tomonga o‘zgarishi, frustratsion tolerantlikning ortishi bilan 
birgalikda stressli vaziyatlarni yengib o‘tishda koping-strategiyaning faol usullarini 
egallash va ulardan foydalanish ko‘nikmalarini hosil qilish, oxir-oqibat zamonaviy 
yoshlarda stressga barqarorlikni oshirish) amalga oshirish jarayonida 
sinaluvchilarda stressga barqarorlik ko‘nikmalarini bosqichma-bosqich rivojlantirib 
borish ko‘zda tutilgan. 

Eksperiment guruhida aniqlovchi va nazorat tajriba natijalari o‘rtasidagi 
statistik tafovut (St’yudent mezoni bo‘yicha). 

Stressga 
barqarorlik 
Psixologik 

determinantlar 

Aniq-
lovchi 

Nazo-
rat 

Tafovutning 
statistik aha-

miyati 
(t-mezoni 
bo‘yicha) 

 
O‘z-o‘ziga baho 

 
22,3 

 
22,0 

 
0,10 

 
Ma’lumki, shaxsning o‘z-o‘zini baholash tizimi zamonaviy yoshlarning 

ma’lum bir stressli vaziyatga tushganida uning xulq-atvorini belgilovchi omillar 
sirasiga kiradi. Zamonaviy yoshlarda ham, aksariyat hollarda, o‘ziga past baho 
beruvchilar stress vaziyatida o‘z “Men”ini himoya qilish uchun yuzaga kelgan 
vaziyatda boshqalarni ayblash, agressiv munosabatda bo‘lish, boshqalardan ranjish 
kabi xulq-atvorni namoyon etadi. O‘tkazilgan mashg‘ulotlar davomida zamonaviy 
yoshlarda o‘tkaziladigan shakllantiruvchi tajriba modelida quyidagilar ko‘zda 
tutilgan: 

• o‘z-o‘zini anglash va o‘z-o‘ziga baho berish ko‘nikmalarini 
shakllantirish; 

• o‘ziga nisbatan ijobiy emotsional munosabatlarni shakllantirish; 
• o‘zini kasbiy va shaxsiy anglash jihatlariga e’tiborini kuchaytirishga 

erishish. 
Lekin eksperiment guruhi sinaluvchilarining o‘ziga adekvat baho berishi va 

o‘ziga nisbatan ishonchi sezilarli darajada o‘zgarmaganligini statistik ko‘rsatkichlar 
isbotlab turibdi, ya’ni sinaluvchilarning o‘ziga baho berishi aniqlovchi tajribada 
M₁=22,0; nazorat tajribasida M₂=22,3 ni (t=0,10) ko‘rsatgan. Buni sinaluvchi 
zamonaviy yoshlarning trening mashg‘ulotlaridan kerakli ko‘nikmalarni yetarli 
darajada o‘zlashtirmaganligi bilan izohlash mumkin. 

Zamonaviy yoshlarda stress vaziyatida o‘z xulq-atvorini boshqarishning 
rivojlanishi ularning o‘z-o‘zini anglashi va o‘z-o‘ziga adekvat baho berishidan 
boshlanadi. Zamonaviy yoshlar o‘ziga adekvat baho berganidan va o‘ziga bo‘lgan 
ishonchi ortganidan so‘ng turli favqulodda va qiyin vaziyatlarda o‘z xulq-atvorini 
nazorat qilishga o‘rganib boradi. 

TAHLIL VA NATIJALAR 
Zamonaviy yoshlar yildan-yilga tajribasi ortib, o‘z shaxsini mustaqil tahlil 

qila olish va baholash imkoniyati kengayib borgani sari o‘z xulq-atvorini ham 
nazorat qilishga odatlana boradi. Shu o‘rinda sinaluvchi zamonaviy yoshlarning o‘z-

o‘ziga baho berish ko‘rsatkichining shakllantiruvchi tajribadan so‘ng ahamiyatli 
darajada o‘zgarmaganligini quyidagilar bilan asoslash mumkin: mazkur xususiyat 
bolalikdan atrof-muhitdagilarning bahosi va munosabati ta’siri ostida shakllanadi 
hamda uni belgilangan qisqa vaqt davomida kutilgan darajada o‘zgartirish qiyin 
ekanligi tasdiqlandi. 

Xuddi shu kabi ma’lumot A.I. Lipkina tomonidan ham bildirilgan. U o‘z-
o‘zini baholashni shaxsning o‘z-o‘zini baholashi sifatida qaraydi va bu shaxsning 
o‘z imkoniyatlari, sifatlari hamda boshqa odamlar orasidagi o‘rni haqidagi 
tasavvurlari yig‘indisi bo‘lib, uni adekvatlashtirish oson amalga oshmasligini qayd 
etadi. Muallifning fikricha, insonning atrofdagilar bilan o‘zaro munosabati, bu 
munosabatlarning tanqidiyligi, insonning o‘z-o‘ziga nisbatan talabchanligi, o‘z 
muvaffaqiyat va muvaffaqiyatsizliklariga nisbatan obyektiv munosabati kabilar 
uning o‘z-o‘zini baholashi bilan bevosita bog‘liqdir. Shunga ko‘ra, o‘z-o‘zini 
baholash inson faoliyatining samaradorligiga va uning shaxs sifatida kamol 
topishiga bevosita ta’sir ko‘rsatishi haqida xulosa qilish mumkinligi qayd etiladi [1]. 

Shakllantiruvchi tajribadan keyin olingan natijalar zamonaviy yoshlarda 
aynan bunday xususiyatlar uzoq vaqt davomida shakllantirilishini va o‘tkazilgan 
mashg‘ulotlar ularning o‘z-o‘zini anglashi hamda baho berishida katta o‘zgarishlar 
qilish uchun yetarli emasligini asoslovchi natijalarni berdi. 

Qolaversa, zamonaviy yoshlarning o‘z-o‘zini anglashi va baholashida unga 
nisbatan o‘quv muassasasidagilar - dekanat xodimlari va o‘qituvchilar, shuningdek, 
o‘zi o‘qiydigan guruhdagi shaxslararo munosabatlar ham o‘ziga xos ahamiyatga 
ega. Agar bu jarayonda va guruhdagi shaxslararo munosabatlarda ijobiy 
munosabatlar tarkib topgan bo‘lsa, bu holat zamonaviy yoshlarning o‘z kuch va 
imkoniyatlariga ishonishiga hamda ularni ro‘yobga chiqarishiga imkon beradi va 
aksincha. Bizningcha, sinaluvchi zamonaviy yoshlarda o‘zini baholash 
natijalarining kutilgan darajada o‘zgarmaganligiga shu kabi omillar qatori o‘z 
ta’sirini ko‘rsatgan bo‘lishi mumkin. 

Shaxsda stressga barqarorlikning shakllanishida uning o‘z-o‘zini anglashga 
harakat qilishi, o‘zi haqidagi dunyoqarashining kengayishi va o‘zining ma’lum bir 
pozitsiyada tura olishini belgilashi ham muhim rol o‘ynaydi. Bu sifatlar shaxsning 
o‘zi haqidagi tasavvurlarini va o‘ziga bo‘lgan ishonchini mustahkamlaydi. 
Shuningdek, o‘ziga beradigan bahosining pozitiv va adekvat bo‘lishiga imkon 
beradi. 

XULOSA 
Olingan tadqiqot natijalari va adabiyotlar tahliliga asoslanib, quyidagi 

fikrlarni ta’kidlash mumkin. Sinaluvchi zamonaviy yoshlarning o‘zi haqidagi fikr va 
tasavvurlari haqiqatan ham mavjud imkoniyatlariga mos bo‘lsa, ularning o‘z-o‘ziga 

baho berishi ham adekvat bo‘ladi. Bunday zamonaviy yoshlar o‘z imkoniyat va 
qobiliyatlariga to‘g‘ri munosabatda bo‘lish bilan birga, o‘ziga nisbatan yetarlicha 
tanqidiy munosabatda bo‘lishi, o‘z muvaffaqiyat va muvaffaqiyatsizliklariga 
nisbatan real nazar tashlashi, o‘z oldiga erisha olishi mumkin bo‘lgan 
maqsadlarnigina qo‘ya olishi bilan boshqa zamonaviy yoshlardan ajralib turadi. 

Zamonaviy yoshlar o‘zini obyektiv baholay olmaydigan holatlarda, ya’ni 
uning o‘zi haqidagi fikrlari boshqalar uni qanday deb hisoblashi bilan keskin mos 
kelmay qolgan hollarda o‘z-o‘zini baholash ko‘pincha noto‘g‘ri (noadekvat) bo‘ladi 
va bu xildagi o‘z-o‘zini baholash yuqori va past turlarga bo‘linadi. Zamonaviy 
yoshlarda o‘z-o‘zini baholash noadekvat past bo‘lsa, bunday yoshlar o‘zining real 
imkoniyatlarini ham past baholaydi. Bu esa odatda o‘z-o‘ziga ishonmaslikka, 
jur’atsizlikka, tortinchoqlikka, o‘z imkoniyat va qobiliyatlarini to‘g‘ri ishga sola 
olmaslikka olib keladi. O‘z-o‘zini haddan ortiq past baholash o‘zidan qoniqmaslik, 
o‘ziga ishonmaslik, befarqlik, tashabbussizlik, o‘z-o‘zini ayblash va hadiksirash 
kabi komplekslardan darak beradi. Bunday zamonaviy yoshlar o‘z oldiga qiyin 
erishiladigan maqsadlarni qo‘ymaydi, kundalik odatlangan vazifalarni bajarish 
bilangina qanoatlanadi, o‘z-o‘ziga nisbatan nihoyatda tanqidchan bo‘ladi [2]. 

S.D. Shekoldinning ta’kidlashicha, “Shaxsning tashqi olam va unda sodir 
bo‘layotgan voqea-hodisalarni chuqur anglashining asosida uning ichki olami 
yotadi. Bu ichki olam shaxsning o‘zi va o‘zining shaxsiy hayotini, o‘zining shaxsiy 
sifatlarini va o‘z ehtiyojlarini boshqalarniki bilan taqqoslashga nisbatan qiziqish 
hosil qilishiga imkon beradi. Shaxsning stressga barqarorligi uning o‘zi va boshqalar 
haqida real tasavvurlarning shakllanishi bilan bog‘liq ravishda kechadi” [3; 57-b.]. 

Yuqoridagi tahlillardan kelib chiqib, shunday xulosaga kelish mumkinki, 
ishlab chiqilgan dastur va o‘tkazilgan mashg‘ulotlarda sinaluvchi zamonaviy 
yoshlarda o‘zi va boshqalar haqidagi real tasavvurlarning shakllanishi, o‘zining 
ma’lum bir pozitsiyada tura olishi kabi xususiyatlarni kutilgan darajada 
shakllantirish uchun dastur imkoniyatlarini qayta ko‘rib chiqish zarur. Bundan 
tashqari, shaxsning o‘zini baholashini adekvatlashtirish maqsadida o‘tkaziladigan 
treninglarda albatta o‘ziga baho berishning kognitiv va emotsional komponentlariga 
ta’sir etuvchi mashg‘ulotlarni ham qo‘shish lozim. 

(Muallif F.I.Sh., ish joyi, lavozimi, ilmiy daraja va unvoni Times New Roman 14 shriftda to‘liq 

yozilishi kerak) 
Annotatsiya: Maqolaga annotatsiya o‘zbek, rus va ingliz tillarida taqdim etilishi lozim. 

Annotatsiya maqolaning qisqacha mazmunini yoritib berishi, unda tadqiqotning dolzarbligi, 
maqsadi, metodologiyasi, asosiy natijalari hamda ilmiy-amaliy ahamiyati qisqacha aks ettirilishi 
talab etiladi. Annotatsiya hajmi 100-150 ta so‘zdan oshmagan, bir butun matn shaklida yozilishi, 
unda iqtiboslar, jadvallar, formulalar va adabiyotlarga havolalar keltirilmasligi kerak.  

Kalit so‘zlar: kamida 10-15 ta so‘zdan iborat bo‘lishi tavsiya etiladi. 

abstract should not exceed 100-150 words and must be written as a single coherent text without 

KIRISH 
Maqolaning kirish qismida tadqiqot mavzusining dolzarbligi, muammoning ilmiy va 

amaliy ahamiyati, mavzu bo‘yicha mavjud ilmiy qarashlar hamda tadqiqotning maqsadi va 
vazifalari yoritilishi lozim. Shuningdek, tadqiqot obyekti va predmeti, qo‘llanilgan metodlar 
hamda maqolaning ilmiy yangiligi qisqacha bayon etilishi tavsiya etiladi. 

MAVZUNING O‘RGANILGANLIGI VA METODOLOGIYASI 
Mazkur bo‘limda tadqiqot mavzusi bo‘yicha mahalliy va xorijiy olimlarning ilmiy ishlari, 

mavjud nazariy yondashuvlar hamda ilmiy qarashlar tahlil qilinishi lozim. Tadqiqot davomida 
foydalanilgan adabiyotlar matn mazmuniga mos ravishda [1], [2], [3] ko‘rinishida havola tarzida 
berilishi tavsiya etiladi. Shuningdek, tadqiqot jarayonida qo‘llanilgan ilmiy metodlar, tahlil 
usullari, ma’lumotlar manbalari, tadqiqot obyekti va predmeti hamda metodologik yondashuvlar 



yoritilishi zarur. Ushbu bo‘lim tadqiqotning ilmiy asoslanganligini va natijalarning ishonchliligini 
ko‘rsatib berishi kerak. 

TAHLIL VA NATIJALAR 
Mazkur bo‘limda tadqiqot jarayonida olingan natijalar ilmiy asosda tahlil qilinishi, ularning 

mazmun-mohiyati ochib berilishi hamda muammo yechimiga oid ilmiy xulosalar bayon etilishi 
lozim. Tahlil jarayonida statistik ma’lumotlar, jadvallar, diagrammalar va boshqa tahliliy 
materiallardan foydalanish tavsiya etiladi. Olingan natijalar mavzu bo‘yicha mavjud ilmiy 
qarashlar bilan qiyosiy tahlil qilinishi, tadqiqotning ilmiy yangiligi va amaliy аҳамияти asoslab 
berilishi zarur. Ushbu bo‘limda keltirilgan fikr va ma’lumotlarga tegishli adabiyotlar [1], [2], [3] 
ko‘rinishida havola tarzida berilishi tavsiya etiladi. 

XULOSA 
Mazkur bo‘limda tadqiqot natijalari umumlashtirilib, mavzu yuzasidan asosiy ilmiy 

xulosalar bayon etilishi lozim. Shuningdek, tadqiqot davomida aniqlangan muammolar, ularning 
yechimiga oid ilmiy-amaliy taklif va tavsiyalar keltirilishi tavsiya etiladi. Xulosa qismida 
tadqiqotning nazariy va amaliy ahamiyati, uning istiqboldagi ilmiy izlanishlar uchun ahamiyati 
ham qisqacha yoritilishi zarur. Mazkur bo‘lim aniq, qisqa va mantiqiy yakunlangan shaklda bayon 
etilishi talab etiladi. 

FOYDALANILGAN ADABIYOTLAR RO‘YXATI 
Mazkur bo‘limda maqola tayyorlash jarayonida foydalanilgan ilmiy manbalar, normativ-

huquqiy hujjatlar, monografiyalar, ilmiy maqolalar, dissertatsiyalar, konferensiya materiallari 
hamda internet manbalari tartib asosida keltirilishi lozim. 

Adabiyotlar ro‘yxati 5 ta manbaadan kam bo‘lmagan manba ko‘rinishida taqdim etishi shart. 
Bibliografik tavsif APA 7th Edition yoki Harvard uslubida rasmiylashtiriladi. 

NASHR ETIKASI VA AKADEMIK HALOLLIK 
Jurnal faoliyatida xalqaro nashriyot etikasi tamoyillari, jumladan COPE (Committee on 

Publication Ethics) tavsiyalariga amal qilinadi. Mualliflar tadqiqot natijalarining haqqoniyligi, 
ma’lumotlarning ishonchliligi hamda mualliflik huquqlariga rioya etilishi uchun mas’uldirlar. 

Plagiat, ma’lumotlarni soxtalashtirish, mualliflikni noto‘g‘ri ko‘rsatish, bir tadqiqotni 
takroran nashr etish va boshqa akademik qoidabuzarlik holatlari maqolani rad etish uchun asos 
hisoblanadi. 

Sun’iy intellekt texnologiyalaridan foydalanilgan hollarda ularning qo‘llanilishi 
maqolaning metodologik qismida ochiq ko‘rsatilishi lozim. 

TAQRIZLASH VA NASHR ETISH TARTIBI 
Jurnalga kelib tushgan barcha maqolalar dastlabki texnik ekspertizadan o‘tkaziladi hamda 

ilmiy talablarga mos kelgan maqolalar ikki tomonlama anonim taqrizlash (Double Blind Peer 
Review) jarayoniga yuboriladi. Taqrizchilar xulosasi asosida maqola qabul qilinishi, qayta ishlash 
uchun muallifga yuborilishi yoki rad etilishi mumkin. 

Materiallar ko‘chirib bosilganda “Fanlararo ilmiy tadqiqotlar” jurnali manba 
sifatida ko‘rsatilishi shart.  

 
*** 

Tahririyatga yuborilgan materiallar qaytarilmaydi.  
Ilmiy maqolalar tahririyat tomonidan ko‘rib chiqiladi. Tahririyat a’zolarining 

jurnal ruknlariga mos kelmagan, ko‘rsatilgan talablarga mos bo‘lmagan 
maqolalarni nashr qilmaslik huquqi bor. 

 
*** 

“Fanlararo ilmiy tadqiqotlar” jurnali 05.05.2026-yildan O‘zbekiston 
Respublikasi Raqamli texnologiyalar vazirligi huzuridagi Axborotlashtirish va 

telekommunikatsiyalar sohasida nazorat inspeksiyasi tomonidan 2026-yil 5-may 
sanasida davlat ro‘yxatidan o‘tkazilib, 1564147-sonli rasmiy litsenziya asosida 

faoliyat yuritadi. 
 

*** 
 
 

Yuborilgan maqolalarning barchasi “Antiplagiat” tizimida tekshiriladi. 
Jurnalda nashr etilgan materiallar va ma’lumotlarning to‘g‘riligiga mualliflar 

mas’ul.  
 
 
 

“Fanlararo ilmiy tadqiqotlar” ilmiy-amaliy metodologik jurnali barcha ta’lim 
muassasalari va ilmiy izlanuvchilarni hamkorlikka chorlaydi. 

